
kAmakalAkAlIstotram

કામકલાકાલીસ્તોત્રમ્

શ્રી ગણેશાય નમઃ ।
મહાકાલ ઉવાચ ।
અથ વક્ષ્યે મહેશાનિ દેવ્યાઃ સ્તોત્રમનુત્તમમ્ ।
યસ્ય સ્મરણમાત્રેણ વિઘ્ના યાન્તિ પરાઙ્મુખાઃ॥ ૧॥
વિજેતું પ્રતસ્થે યદા કાલકસ્યા-
સુરાન્ રાવણો મુઞ્જમાલિપ્રવર્હાન્ ।
તદા કામકાલીં  સ તુષ્ટાવ
વાગ્ભિર્જિગીષુર્મૃધે   બાહુવીર્ય્યેણ સર્વાન્॥ ૨॥
મહાવર્ત્તભીમાસૃગબ્ધ્યુત્થવીચી-
પરિક્ષાલિતા શ્રાન્તકન્થશ્મશાને ।
ચિતિપ્રજ્વલદ્વહ્નિકીલાજટાલે
શિવાકારશાવાસને સન્નિષણ્ણામ્॥ ૩॥
મહાભૈરવીયોગિનીડાકિનીભિઃ
કરાલાભિરાપાદલમ્બત્કચાભિઃ ।
ભ્રમન્તીભિરાપીય મદ્યામિષાસ્રાન્યજસ્રં
સમં સઞ્ચરન્તીં  હસન્તીમ્॥ ૪॥
મહાકલ્પકાલાન્તકાદમ્બિની-
ત્વિટ્પરિસ્પર્દ્ધિદેહદ્યુતિં    ઘોરનાદામ્ ।
સ્ફુરદ્દ્વાદશાદિત્યકાલાગ્નિરુદ્ર -
જ્વલદ્વિદ્યુદોઘપ્રભાદુર્નિરીક્ષ્યામ્  ॥ ૫॥
લસન્નીલપાષાણનિર્માણવેદિ-
પ્રભશ્રોણિબિમ્બાં ચલત્પીવરોરુમ્ ।
સમુત્તુઙ્ગપીનાયતોરોજકુમ્ભાં
કટિગ્રન્થિતદ્વીપિકૃત્ત્યુત્તરીયામ્॥ ૬॥

સ્રવદ્રક્તવલ્ગન્નૃમુણ્ડાવનદ્ધા-
સૃગાબદ્ધનક્ષત્રમાલૈકહારામ્ ।
મૃતબ્રહ્મકુલ્યોપક્લૃપ્તાઙ્ગભૂષાં
મહાટ્ટાટ્ટહાસૈર્જગત્ ત્રાસયન્તીમ્॥ ૭॥
નિપીતાનનાન્તામિતોદ્ધૃત્તરક્તો-
ચ્છલદ્ધારયા સ્નાપિતોરોજયુગ્મામ્ ।
મહાદીર્ઘદંષ્ટ્રાયુગન્યઞ્ચદઞ્ચ -
લ્લલલ્લેલિહાનોગ્રજિહ્વાગ્રભાગામ્॥ ૮॥
ચલત્પાદપદ્મદ્વયાલમ્બિમુક્ત-

પ્રકમ્પાલિસુસ્નિગ્ધસમ્ભુગ્નકેશામ્ ।
પદન્યાસસમ્ભારભીતાહિરાજા-

નનોદ્ગચ્છદાત્મસ્તુતિવ્યસ્તકર્ણામ્॥ ૯॥
મહાભીષણાં ઘોરવિંશાર્દ્ધવક્ત્રૈ  -
સ્તથાસપ્તવિંશાન્વિતૈર્લોચનૈશ્ચ   ।
પુરોદક્ષવામે દ્વિનેત્રોજ્જ્વલાભ્યાં
તથાન્યાનને ત્રિત્રિનેત્રાભિરામામ્॥ ૧૦॥
લસદ્વીપિહર્ય્યક્ષફેરુપ્લવઙ્ગ -
ક્રમેલર્ક્ષતાર્ક્ષદ્વિપગ્રાહવાહૈઃ ।
મુખૈરીદૃશાકારિતૈર્ભ્રાજમાનાં
મહાપિઙ્ગલોદ્યજ્જટાજૂટભારામ્ ॥ ૧૧॥
ભુજૈઃ સપ્તવિંશાઙ્કિતૈર્વામભાગે 
યુતાં દક્ષિણે ચાપિ તાવદ્ભિરેવ ।
ક્રમાદ્રત્નમાલાં કપાલં ચ શુષ્કં
તતશ્ચર્મપાશં સુદીર્ઘં દધાનામ્॥ ૧૨॥
તતઃ શક્તિખટ્વાઙ્ગમુણ્ડં  ભુશુણ્ડીં
ધનુશ્ચક્રઘણ્ટાશિશુપ્રેતશૈલાન્ ।
તતો નારકઙ્કાલબભ્રૂરગોન્માદ-
વંશીં  તથા મુદ્ગરં વહ્નિકુણ્ડમ્॥ ૧૩॥
અધો ડમ્મરું પારિઘં ભિન્દિપાલં

તથા મૌશલં પટ્ટિશં પ્રાશમેવમ્ ।
શતઘ્નીં  શિવાપોતકં ચાથ દક્ષે
મહારત્નમાલાં તથા કર્ત્તુખડ્ગૌ॥ ૧૪॥
ચલત્તર્જ્જનીમઙ્કુશં દણ્ડમુગ્રં
લસદ્રત્નકુમ્ભં ત્રિશૂલં તથૈવ ।
શરાન્ પાશુપત્યાંસ્તથા પઞ્ચ કુન્તં
પુનઃ પારિજાતં છુરીં   તોમરં ચ॥ ૧૫॥
પ્રસૂનસ્રજં ડિણ્ડિમં ગૃધ્રરાજં
તતઃ કોરકં માંસખણ્ડં શ્રુવં ચ ।
ફલં બીજપૂરાહ્વયં ચૈવ સૂચીં
તથા પર્શુમેવં ગદાં યષ્ટિમુગ્રામ્॥ ૧૬॥
તતો વજ્રમુષ્ટિં  કુણપ્પં સુઘોરં
તથા લાલનં ધારયન્તીં  ભુજૈસ્તૈઃ ।
જવાપુષ્પરોચિષ્ફણીન્દ્રોપક્લૃપ્ત-
ક્વણન્નૂપુરદ્વન્દ્વસક્તાઙ્ઘ્રિપદ્મામ્ ॥ ૧૭॥
મહાપીતકુમ્ભીનસાવદ્ધનદ્ધ
સ્ફુરત્સર્વહસ્તોજ્જ્વલત્કઙ્કણાં ચ ।
મહાપાટલદ્યોતિદર્વીકરેન્દ્રા-
વસક્તાઙ્ગદવ્યૂહસંશોભમાનામ્ ॥ ૧૮॥
મહાધૂસરત્ત્વિડ્ભુજઙ્ગેન્દ્રક્લૃપ્ત -
સ્ફુરચ્ચારુકાટેયસૂત્રાભિરામામ્ ।
ચલત્પાણ્ડુરાહીન્દ્રયજ્ઞોપવીત-
ત્વિડુદ્ભાસિવક્ષઃસ્થલોદ્યત્કપાટામ્॥ ૧૯॥
પિષઙ્ગોરગેન્દ્રાવનદ્ધાવશોભા -
મહામોહબીજાઙ્ગસંશોભિદેહામ્  ।
મહાચિત્રિતાશીવિષેન્દ્રોપક્લૃપ્ત-
સ્ફુરચ્ચારુતાટઙ્કવિદ્યોતિકર્ણામ્॥ ૨૦॥
વલક્ષાહિરાજાવનદ્ધોર્ધ્વભાસિ-
સ્ફુરત્પિઙ્ગલોદ્યજ્જટાજૂટભારામ્  ।
મહાશોણભોગીન્દ્રનિસ્યૂતમૂણ્ડો-

લ્લસત્કિઙ્કણીજાલસંશોભિમધ્યામ્॥ ૨૧॥
સદા સંસ્મરામીદૃશોં કામકાલીં
જયેયં સુરાણાં હિરણ્યોદ્ભવાનામ્ ।
સ્મરેયુર્હિ  યેઽન્યેઽપિ તે વૈ જયેયુ-
ર્વિપક્ષાન્મૃધે   નાત્ર સન્દેહલેશઃ॥ ૨૨॥
પઠિષ્યન્તિ યે મત્કૃતં સ્તોત્રરાજં
મુદા પૂજયિત્વા સદા કામકાલીમ્ ।
ન શોકો ન પાપં ન વા દુઃખદૈન્યં
ન મૃત્યુર્ન રોગો ન ભીતિર્ન ચાપત્॥ ૨૩॥
ધનં દીર્ઘમાયુઃ સુખં બુદ્ધિરોજો
યશઃ શર્મભોગાઃ સ્ત્રિયઃ સૂનવશ્ચ ।
શ્રિયો મઙ્ગલં  બુદ્ધિરુત્સાહ આજ્ઞા
લયઃ શર્મ સર્વ વિદ્યા ભવેન્મુક્તિરન્તે॥ ૨૪॥
॥ ઇતિશ્રીમહાવામકેશ્વરતન્ત્રે કાલકેયહિરણ્યપુરવિજયે
રાવણકૃતં કામકલાકાલીભુજઙ્ગપ્રયાતસ્તોત્રરાજં  સમ્પૂર્ણમ્॥

